Intervesta cun Carlina Deflorin da Breil
PATINADI ARTISTIC

Carlina Deflorin ei da Breil. Ella frequenta la scola mercantila a Glion. Sia gronda pissiun ei il patinadi artistic. Carlina raquenta da ses success, dils trenaments stentus e da sias finamiras pil futur.

profil:
num:
Carlina Deflorin
di da naschientscha:
30-11-86
domicil:
Breil
spisa preferida:
capuns, salata da truffels
giavischs:
ir egl jester per emprender engles ed anflar ina interessanta lavur

motto:
viver il mument
1. Sas ti descriver il sport che ti fas e declarar tgei che caracterisescha quel?
Jeu mondel dapi ca. 14 onns cun patinas. Tgei ch’ins drova per quei sport ein las patinas ed ina plazza da glatsch (patinera). Detg sempel consista il patinadi artistic da treis parts: segls, piruettas e pass. Per separticipar a campiunadis drovan ins ina “Kür” e sin in cert nivel era in program cuort. Quei vul dir ch’il patinadi artistic ei buca mo siglir ni far piruettas, ins sto era haver in cert sentiment per la musica e pil saltar. La coreografia e presentaziun ein fetg impurtontas e san dar bia puncts dalla giuria.

Il pli interessant vid quei sport ei ch’ins sa trasora emprender enzatgei niev e ch’ei vegn mai lungurus.
2. Cu eis ti stada sin patinas la davosa ga? Co ei quei trenament succedius? Descriva tgei che ti has fatg, con ditg che ti has duvrau ed aschia vinavon...

La davosa gada sun jeu stada sin patinas avon in meins (l’intervesta ei vegnida fatga ils 22-6-2005). Damai che la sesiun ei a fin ed ei ha negliu pli glatsch haiel jeu buc giu la pusseivladad d’ir dapli. En duas jamnas mondel jeu denton en in camp da patinas ad Obersdorf. Il davos trenament da quella sesiun ei staus fetg buns. Jeu treneschel segls treidubels. El davos trenament ein ils segls treidubels “Fachsalchow” e “Touloup” gartegiai ed il “Rittberger” ei staus ualti buns. Per mei ei quei stau in dils megliers trenaments ch’jeu haiel insumma giu inaga. Aschia haiel jeu aunc giu ina buna finiziun dalla sesiun e sai entscheiver la sesiun 2005/06 plein motivaziun.
3. Co eis ei reussiu a ti da restar fideivla a tiu sport entochen oz?
Jeu sun semplamein mai vegnida unfisa, perquei ch’ins empren adina puspei enzatgei niev. Jeu hai era il sentiment ch’jeu hagi adina pli bia plascher vidlunder. Ins fa semplamein adina progress e quei dat ina enorma motivaziun da cuntinuar.
4. Co schongleschas ti denter patinadi, scola, amitgs, famiglia ed auters interess?
Jeu mon a trenar ca. 3 gadas per jamna. En cumparegliaziun cun mias concurrentas ei quei atgnamein buca bia, mo per mei tonscha ei. La fin d’jamna tegnel jeu il bia libra per mias collegas, sortida e famiglia. Cun la scola haiel jeu buc giu problems, dapi ch’jeu hai entschiet la scola mercantila a Glion. Jeu hai adina survegniu liber, sch’jeu havevel in campiunadi duront il temps da scola. Mias collegas acceptan miu sport e san era con bia che quel munta a mi; per quei sundel jeu era fetg engrazieivla.
5. Carlina, tgei ei stau tiu pli grond success tochen oz?
Miu pli grond success ei stau il davos test da patinas, il test d’aur. Ei dat en tut sis tests entochen ch’ins sa separticipar a campiunadis ella categoria d’elita. Il pli grond success tier in campiunadi haiel jeu giu en Belgia, nua che jeu hai contonschiu il tierz plaz suenter ina giuvna dils Stadis Uni ed ina dall’Engheltiara.
6. Tgei ein tias finamiras pil proxim temps? Dat ei in eveniment impurtont che spetga tei il proxim temps en connex cul patinadi artistic?
En duas jamnas, ils 4 da fenadur, mondel jeu per treis jamnas en in camp ad Obersdorf, nua che jeu less emprender novs segls treidubels ed era vegnir pli segira en quels segls che jeu haiel gia dumignau.
7. Ils campiunadis da patinadi artistic han segir buca liug mo en Svizra. Tgei tiaras, resp. tgei loghens has ti saviu visitar grazia a tiu sport?
La Belgia, l’Italia (Trentino, Bozen), la Tiaratudestga (camp ad Obersdorf e Zell am See), l’Austria (Vienna, Innsbruck, Stuttgart, Salzburg...etc.) e la Tschecoslovachia (camp a Rosice).
8. Dat ei enzatgei che ti fagesses auter, sche ti stesses aunc inaga all’entschatta da tia carriera da patinadi?
Jeu trenass naven dall’entschatta cun quei trenader che jeu haiel uss dapi ca. 7 onns.

9. Tgei quitaus fas ti en connex cul patinadi?
Il mender fuss, sch’jeu stuess calar cura ch’jeu entscheivel a luvrar, muort munconza da temps. Jeu sperel denton buca che quei schabegi e ch’jeu anfli ina lavur, nua ch’jeu sai s’organisar enzaco.
10. Tgei cussegls das ti a mattatschas che vulan ir la medema via sco ti – quella dil patinadi artistic?
Ins sto adina star vidlunder. Ed il pli impurtont ei da buc piarder il plascher! Cura ch’jeu sun vegnida pli veglia, haiel jeu pér propi capiu tgei che quei sport munta a mi e da quei mument hai jeu fatg pli gronds progress, haiel sedau pli bia breigia ed adina survegniu pli bia plascher e motivaziun da star vidlunder e contonscher mias finamiras.

11. Cheu has ti la pusseivladad da dir quei che ti levas gia adina dir inaga!
All’entschatta eis ei aunc grev da star tier in tal sport. El ei forsa buc aschi “cools” per auters sco ir cun aissa ni dar ballapei. Per mei denton eis el quei. Jeu sai tgei lavur che stat davos quei sport e con dirs ch’el ei veramein. Quei fin e bi ch’ins vesa alla televisiun fa l’impressiun che quei sport seigi in sport per femnas (sco jeu audel aschi savens). Dad ina vart constat quei gie era, damai che nus havein da saltar e far moviments harmonics. Mo el trenament va ei tier tut auter che quei ch’enqualin tratga forsa. Quels segls ston era vegnir trenai enzaco e quei vul dir: rucladas, bottas blauas e peis cotschens. Biars vesan buca quei. Sch’jeu raquentel magari ad enzatgi ch’jeu hagi buc giu in bien trenament, damondan biars sch’jeu seigi ruclada. Lu stos jeu mo rir, perquei ch’ei dat negin trenament nua che jeu roclel buc. Bien ni schliet dependa buca dil diember da mias rucladas. El trenament vegni savens trenau sil limit quei ch’ins sa aunc buc. Aschia eis ei nuot special da ruclar 20 gadas en in trenament normal. Quei sport ha ina certa clischa, mo sch’ins stat veramein tier quei ch’ins fa, lu sa era negin prender quei dad ins.
Engraziel fetg, Carlina, che ti has rispundiu a tut quellas damondas!

